
გაცნობებთ, რომ 2016 წლის 5-6 აპრილს ბულგარეთში ქ. სოფიაში ევროპის საბჭოსა და ბულგარეთის მთავრობის ორგანიზებით გამართულ კონფერენციაში, რომელიც მიეძღვნა ევროპის საბჭოს ბავშვთა უფლებების 2016-2021 წლების სტრატეგიის ამოქმედებას და საბჭოს წევრი სახელმწიფოების მიერ მის განხორციელებასთან დაკავშირებულ საკითხებს, მონაწილეობა მიიღო საქართველოს შრომის, ჯანმრთელობისა და სოციალური დაცვის სამინისტროს სოციალური დაცვის დეპარტამენტის სოციალურ საკითხთა და პროგრამების სამმართველოს უფროსმა ბატონმა ამირან დათეშიძემ. აღნიშნული შეხვედრა მოიცავდა: ბავშვთა უფლებების 2016-2021 წლების სტრატეგია შემუშავებულია ევროპის სბჭოს ბავშვთა უფლებების ექსპერტთა კომიტეტის მიერ დაინტერესებული წრეების ფართო მონაწილეობით და განსაზღვრავდა უახლოეს წლებში ევროპის საბჭოს წევრი სახელმწიფოების საერთო პრიორიტეტებს ბავშვთა უფლებების დაცვის მიმართულებით. კერძოდ;	
· თანაბარი შესაძლებლობების უზრუნველყოფა ყველა ბავშვისათვის;	
· ბავშვთა ფართო მონაწილეობის უზრუნველყოფა მათთან დაკავშირებული საკითხების განხილვისა და გადაწყვეტილებების მომზადების პროცესში;
· ყველა ბავშვისათვის ძალადობისაგან თავისუფალი სიცოცხლის უზრუნველყოფა;
· ბავშვთა მიმართ მეგობრული სასამართლო პროცედურების უზრუნველყოფა; 
· ბავშვთა დაცვა ციფრულ ტექნოლოგიებთან დაკავშირებული რისკებისაგან.
შესაბამისად, ევროპის საბჭოს ბავშვთა უფლებების 2016-2021 წლების სტრატეგიის წარმატებული განხორციელება მნიშვნელოვანია საქართველოში ბავშვთა უფლებების საერთაშორისო სტანდარტების შესაბამისად დაცვისა და საერთაშორისო ვალდებულებების შესულების უზრუნველსაყოფად.
2016 წლის 23-28 ივლისს პოლონეთში ქ. პუშჩიკოვოში პოლონეთის საგარეო საქმეთა სამინისტროს დაფინანსებით დაგეგმილ პროექტში თემაზე: „შშმ პირთა პროფესიული და საზოგადოებრივი რეინტეგრაციის ცენტრის მოდელის შექმნისათვის საჭირო რეკომენდაციების შემუშავებაში“ მონაწილეობა მიიღო საქართველოს შრომის, ჯანმრთელობისა და სოციალური დაცვის სამინისტროს სოციალური დაცვის დეპარტამენტის პროგრამების სამმართველოს უფროსმა სპეციალისტმა ნატო ჩაფიძემ. პროექტის მიზანი იყო შშმ პირთა დღისა და სარეაბილიტაციო ცენტრებში გარემოს ადაპტაციისა და მცირე სახელოსნოების განვითარების საკითხებში პოლონეთის პრაქტიკის გაზიარება კერძოდ: საგურამოს ბავშვთა სახლის ბაზაზე, რომელის აღდგენაზეც მუშაობდა სოციალური მომსახურების სააგენტო და ლიბერთი ბანკი. დაიგეგმა ევროპული დონის დღის ცენტრისა და შეზღუდული შესაძლებლობის მქონე ბავშვებისთვის მცირე სარეაბილიტაციო ცენტრის გახსნა, ასევე მომავლისთვის დაგეგმილია ამ ტერიტორიაზე მცირე სახელოსნოების (მებაღეობა, ლანდშაფტის დეკორატიული მოწყობა, თიხის სახელოსნო, კატერინგი - სამზარეულო საქმე და ა.შ.) განვითარება.  
ვიზიტის მონაწილეებმა მიიღეს ინფორმაცია, თუ როგორ არის აღნიშნული სისტემა განვითარებული პოლონეთში, სადაც ბოლო წლებში მოხდა ღრმა ცვლილებები სოციალური გარიყულების (მათ შორის შშმ პირებისადმი) საკითხებთან დაკავშირებულ მიდგომებში. განსაკუთრებით მნიშვნელოვანია ის, რომ პოლონეთში შშმ პირთა მხარდაჭერის და სოციალური ეკონომიკის სისტემები დაახლოვდა. ამ ორი სისტემის ოპტიმალური შერწყმა, აერთიანებს ოკუპაციური თერაპიის, პროფესიული აქტივობის თერაპიულ ცენტრებს, პროფესიული აქტივობის საწარმოებს, კლუბებს, საზოგადებრივი ინტეგრაციის ცენტრებს და სოციალურ საწარმოებს. პირველი ორი მათგანი შექმნილია შშმ პირთა, დანარჩენი კი სხვა სოციალურ გარიყულობის საშიშროების წინმდგომი ჯგუფების მხარდასაჭერად. ყველა ჩამოთვლილი ობიექტის სახეობა წარმოადგენს სოციალური ეკონომიკის სუბიექტს. მათი დაფინანსების ძირითადი წყაროა ადგილობრივი თვითმმართველობები.
2016 წლის 26 ივნისიდან 1 ივლისის ჩათვლით პოლონეთში ქ. ვარშავაში პოლონეთის რესპუბლიკის ოჯახის, შრომისა და სოციალური პოლიტიკის სამინისტროს ორგანიზებით ჩატარდა სასწავლო კურსი თემაზე: „შშმ პირთა მხარდაჭერის სისტემა ადგილობრივ დონეზე“. აღნიშნულ ღონისძიებაში მონაწილეობა მიიღო საქართველოს შრომის, ჯანმრთელობისა და სოციალური დაცვის სამინისტროს შრომისა და დასაქმების პოლიტიკის დეპარტამენტის დასაქმების ხელშეწყობის სამმართველოს უფროსმა - დავით ივანიძემ, შრომითი ურთიერთობებისა და სოციალური პარტნიორობის სამმართველოს მთავარმა სპეციალისტმა ირმა გელაშვილმა და შრომის პირობების ინსპექტირების დეპარტამენტის მთავარმა სპეციალისტმა  ირაკლი არაბიძემ.
სასწავლო კურსი მოიცავდა ისეთ საკითხებს, როგორიცაა: პოლონეთის რესპუბლიკაში შშმ პირთა მხარდაჭერა და ადგილობრივი თვითმმართველობის როლი, შშმ პირთა სოციალური რეაბილიტაციის მხარდაჭერის საშუალებები, პოლონეთის რესპუბლიკის დასაქმების საჯარო სამსახურების სისტემა, შშმ პირთა პროფესიული რეაბილიტაცია და დასაქმება. განსაკუთრებული აქცენტი გაკეთდა ამ სფეროში არსებულ პოლონეთის რესპუბლიკის კანონმდებლობის გაცნობაზე, ადგილობრივი თვითმმართველობისა და არასამთავრობო ორგანიზაციების როლზე და პროფესიული რეაბილიტაციის ცენტრების საქმიანობაზე. ყურადღება გამახვილდა პოლონეთის შრომის ბაზრის პოლიტიკაზე, დაფინანსების წყაროებზე და შშმ პირების რეაბილიტაციის სახელმწიფო ფონდის საქმიანობაზე, შშმ პირების პროფესიული აქტივობების ზრდაზე, მათ დასაქმებაზე ღია შრომით ბაზარზე და დასაქმების სააგენტოების როლზე, შშმ პირების მხარდაჭერის ფორმებზე და საშუალებებზე, როგორიცაა ტრენინგები, სტაჟირება, საზოგადოებრივი სამუშაოები და სხვ., ასევე დამსაქმებლების უფლებებსა და ვალდებულებებზე შშმ პირთა დასაქმების შემთხვევაში, მეწარმე შშმ პირების (მცირე ბიზნესით ან სოფლის მეურნეობით დაკავებული პირები) დაფინანსებასა და შეღავათებზე. 
განსაკუთრებით საინტერსო აღმოჩნდა შშმ პირების შრომითი თერაპიის საკითხები, რომლის მიზანს წარმოადგენს შშმ პირთა სოციალური რეაბილიტაცია და პროფესიული აქტივობის ზრდა სამუშაოს დაწყებისთვის, რათა მათ შეიძინონ და განავითარონ აუცილებელი უნარები შრომითი საქმიანობის დასაწყებად. არანაკლებ მნიშვნელოვანი იყო არასამთავრობო სექტორის როლისა და მათი საქმიანობის სპეციფიკის გაცნობა შშმ პირების პროფესიული რეაბილიტაციის თვალსაზრისით. არსებული პრაქტიკის გაზიარების მიზნით, განხორციელდა ვიზიტები ქ. ვარშავის დასაქმების სახელმწიფო სააგენტოს შშმ პირთა მომსახურების განყოფილებაში, ქ. სლუფცის ადგილობრივი თვითმმართველობის ორგანოში, დასაქმების სააგენტოში, შრომითი თერაპიის სახელოსნოში, პროფესიული რეაბილიტაციის ცენტრში და დაცულ საწარმოში, სადაც წარმოდგენილი იყო ამ ორგანიზაციების საქმიანობის სპეციფიკა, მიღწევები და არსებული პრობლემები; ვიზიტი მთლიანობაში მნიშვნელოვანი იყო გამომდინარე იქიდან, რომ მოხდა, ერთის მხრივ, არსებული კანონმდებლობის გაცნობა და შეფასება და, მეორეს მხრივ, პრაქტიკული გამოცდილების გაზიარება, რაც დაგვეხმარება ამ მიმართულებით დაგეგმილი ამოცანების განხორციელებისას.
2016 წლის 17–25 მაისს შრომის საერთაშორისო ორგანიზაციის (ILO) ორგანიზებით შვედეთსა (ქ. სტოკჰოლმი) და ნორვეგიაში (ქ. ოსლო) ჩატარდა კონფერენცია თემაზე: ახალგაზრდების დასაქმება, სოციალური პარტნიორობა და ტრიპარტიზმი. აღნიშნულ კონფერენციაში მონაწილეობა მიიღეს საქართველოს შრომის, ჯანმრთელობისა და სოციალური დაცვის სამინისტროს შრომისა და დასაქმების პოლიტიკის დეპარტამენტის უფროსმა ელზა ჯგერენაიამ და ამავე დეპარტამენტის შრომითი ურთიერთობებისა და სოციალური პარტნიორობის სამმართველოს მთავარმა სპეციალისტმა ირმა გელაშვილმა. კონფერენციის მიზანი იყო შვედეთისა და ნორვეგიის პრაქტიკის გაცნობა და გამოცდილების გაზიარება ზემოთ აღნიშნულ საკითხებში. განსაკუთრებული აქცენტი გაკეთდა ახალგაზრდებისა და შშმ პირების ხელშეწყობაზე მათი შემდგომი დასაქმების მიზნით და  შრომისა და დასაქმების კუთხით სოციალურ პარტნიორებს შორის თანამშრომრომლობის განვითარებაზე.
საუკეთესო პრაქტიკის გაზიარების მიზნით, განხორციელდა ვიზიტები შვედეთისა და ნორვეგიის პროფესიულ კავშირებსა და დამსაქმებელთა ორგანიზაციებში, სადაც მათ წარმოადგინეს თანამშრომლობის არსებული პრაქტიკა და სამომავლო თანამშრომლობის საკუთარი ხედვა. ყურადღება გამახვილდა ისეთ საკითხებზე, როგორიცაა: შრომითი უფლებები და მასთან დაკავშირებული საკანონმდებლო ინიციატივები, მინიმალური ხელფასის განსაზღვრის შესაძლებლობები, უმუშევრობის შემწეობა, საპენსიო რეფორმები, პროგრამები ახალი სამუშაო ადგილების შექმნისთვის, ხელფასის სუბსიდირების დადებითი და უარყოფითი მხარეები, მობილობა შრომის ბაზარზე, განათლების რეფორმები და სხვ. განსაკუთრებით საინტერსო აღმოჩნდა ნორვეგიის რეფორმები ქალთა შრომით ინტეგრაციასთან დაკავშირებით და შვედეთისა და ნორვეგიის პრაქტიკა  კოლექტიური და სატარიფო ხელშეკრულებებით მინიმალური ხელფასის განსაზღვრის თაობაზე.
ასევე განხორციელდა ვიზიტები შვედეთისა და ნორვეგიის დასაქმების სამსახურებში, სადაც წარმოდგენილი იყო ამ სამსახურების ორგანიზაციული სტრუქტურა, მუშაობის მეთოდები, დამსაქმებლებთან თანამშრომლობისა და ურთიერთობის ასპექტები, მომხმარებლებთან მუშაობის პროცედურები, დასაქმების პროგრამები, განხორციელებული კვლევების შედეგები შრომის ბაზარზე არსებული მდგომარეობის შესახებ და მათი შედარებითი ანალიზი ევროკავშირის სხვა ქვეყნებთან.
კონფერენციაზე ასევე წარმოდგენილი იყო სხვა ქვეყნების (აღმოსავლეთ ევროპის ქვეყნები) გამოცდილება, რომლებშიც  შრომის საერთაშორისო ორგანიზაციის (ILO) მიერ ხორციელდება პროექტები ახალგაზრდების დასაქმებისა და სოციალური პარტნიორობის განვითარების ხელშეწყობისთვის.
ფრიად საინტერესო აღმოჩნდა ამ ქვეყნების პროფესიული კავშირებისა და დამსაქმებელთა ორგანიზაციების წარმომადგენელთა ჩართულობა და ინიციატივები, მათი მოსაზრებები  სამმხრივი თანამშრომლობის, ხარისხიანი სამუშაო ადგილების შექმნის, ახალგაზრდების მომსახურებისთვის სისტემური მიდგომების, მეწარმეობის ხელშეწყობისთვის  და სხვ. შესახებ.
კონფერენციაზე მონაწილე ქვეყნების მიერ გაკეთდა შეფასება და გამოვლინდა საუკეთესო პრაქტიკის მქონე ქვეყნების სამეული, რომლებიც გამოირჩეოდნენ ეფექტურობით, ინოვაციურობით, საუკეთესო შედეგებითა და მაჩვენებლებით.
გამომდინარე აქედან, მონაწილე ქვეყნების მიერ დადებითად შეფასდა საქართველოში მიმდინარე შრომისა და დასაქმების ხელშემწყობი პროგრამები, ხოლო ზოგიერთი ინიციატივა დასაქმების სფეროში წარმოადგენდა მათთვის სიახლეს და გამოითქვა სურვილი, მომავალში გააღრმავონ თანამშრომლობა ამ მიმართულებით.
2016 წლის 23-24 მაისს ბრატისლავაში ევროკომისიის ორგანიზებით გამართულ სამუშაო შეხვედრაში თემაზე:- „Building Opportunities for Youth Employment and Entrepreneurship - Twenty Years of Sharing EU Expertise”, მონაწილეობა მიიღო საქართველოს შრომის, ჯანმრთელობისა და სოციალური დაცვის სამინისტროს შრომისა და დასაქმების პოლიტიკის დეპარტამენტის შრომის ბაზრდის ანალიზის სამმართველოს უფროსმა გიორგი გამყრელიძემ. შეხვედრა მიეძღვნა ევროკომისიის ტექნიკური დახმარებისა და ინფორმაციის გაცვლის ინსტრუმენტის (TAIEX – Technical Assistance and Information Exchange Instrument of the European Commission) ოცწლიანი გამოცდილების შეფასება-განხილვას; ევროპის ქვეყნების მიხედვით ახალგაზრდების უმუშევრობის საკითხების გაანალიზებას; შრომის ბაზრის აქტიური პოლიტიკის წარმატებული მიდგომების გაზიარებას; ქვეყნების მიხედვით ახალგაზრდებში მეწარმეობისა და უნარების განვითარების ინსტრუმენტების განხილვას. ტექნიკური დახმარებისა და ინფორმაციის გაცვლის ინსტრუმენტს გააჩნია საჯარო სფეროს ექსპერტების დიდი მონაცემთა ბაზა და უზრუნველყოფს ქვეყნების დახმარებას სამუშაო შეხვედრების, ექსპერტთა მისიებისა და სასწავლო ვიზიტების საშუალებით. შეხვედრაზე აღინიშნა, რომ ევროპის ქვეყნებში ახალგაზრდების უმუშევრობის დონე ზოგად მაჩვენებლეთან შედარებით საკმაოდ მაღალია, რაც რიგ ქვეყნებში 40%-ს აღწევს. ახალგაზრდების უმუშევრობის ტენდენციები განპირობებულია არასათანადო განათლებითა და სამუშაო პრაქტიკის უკმარისობით. ახალგაზრდების უმრავლესობა მუშაობს დროებით სამუშაო კონტრაქტებზე, მოქნილი პირობებით ნახევარ სამუშაო განაკვეთზე. კონფერენციაზე ხაზი გაესვა განათლების სისტემის რეფორმის აუცილებლობას, რომელიც პარალელურად მიმდინარეობს ევროპის თითქმის ყველა ქვეყანაში. ამ მხრივ მთავარ გამოწვევას წარმოადგენს შრომის ბაზრის საჭიროებებისა და განათლების მაქსიმალური დაახლოება. აღინიშნა, რომ დღეისათვის სამწუხაროდ ბევრ ქვეყანაში განათლების სისტემა ვერ უზრუნველყოფს შრომის ბაზრის მოთხოვნის შესაბამისად ცოდნისა და უნარების მიწოდებას. ძალიან ბევრი ქვეყანა, მათ შორის საქართველო გადადის დუალური განათლების სისტემაზე, რაც მოიცავს არა მხოლოდ პროფესიულ, არამედ უმაღლეს სასწავლებლებს. აღნიშნული მიდგომა დაეხმარება ქვეყნებს საჭიროებების მიხედვით უნარების განსაზღვრასა და განათლების ხარისხის ამაღლებაში. კონფერენციაზე ერთ-ერთ მნიშვნელოვან საკითხს წარმოადგენდა ქვეყნების მიხედვით აქტიური შრომის ბაზრის პოლიტიკის ინსტრუმენტების გაცნობა, სადაც წარმოდგენილი იყო სამუშაო ადგილების შექმნის სუბსიდირების პროგრამები; მომზადება-გადამზადებისა და სოციალური სახის მიდგომები. მაგალითისათვის, სლოვაკეთი ახორციელებს სამუშაო ადგილების შექმნის სუბსიდირების პროგრამას, რომლის მაქსიმალური ხანგრძლივობაა 12 თვე. კონფერენციაზე განხილული იყო შრომის ბაზრის ინფორმაციაზე ხელმისაწვდომობის გაზრდის საკითხი, რაც მდგომარეობს შრომის ბაზრის საინფორმაციო სისტემის შექმნასა და განვითარებაში. საფრანგეთის მიერ წარმოდგენილი იყო საჯარო ვებ-პორტალი (www.pole-emploi.org), რომელიც უზრუნველყოფს სხვადასხვა სახის ინფორმაციასა და მომსახურებას სამუშაოს მაძიებლებისა და კომპანიებისათვის. კონფერენცია ასევე შეეხო ახალგაზრდებში მეწარმეობის განვითარების საკითხებს, კერძოდ ერთი ფანჯრის პრინციპზე დაფუძნებული მრავალმხრივი მომსახურების მიღებას, რაც მოიცავს მცირე ბიზნესების დაფინანსებასა და ახალი ტექნოლოგიების (3D Printer) გამოყენების შესაძლებლობებს. მცირე ბიზნესის ხელშეწყობის მხრივ აქცენტი გაკეთდა რეგიონების განვითარებაზე. ჩემს მიერ კონფერენციაზე წარმოდგენილი იყო შრომის ბაზრის აქტიური პოლიტიკის შემადგენელი კომპონენტები, კერძოდ გავაცანი: მომზადება-გადამზადების სახელმწიფო პროგრამა; შრომის ბაზრის მართვის საინფორმაციო სისტემის ფუნქციური მხარეები (www.worknet.gov.ge); განხორციელებული კვლევითი საქმიანობა და უმუშევარი ახალგაზრდების დამოკიდებულებების, მოტივაციისა და დასაქმების სტრატეგიების კვლევის გეგმა. ვიზიტი მთლიანობაში განკუთვნილი იყო  შრომისა და დასაქმების პოლიტიკის პრიორიტეტული მიმართულებების განხორციელების, ევროკომისიის ტექნიკური დახმარებისა და ინფორმაციის გაცვლის ინსტრუმენტის შესაძლებლობების გამოყენებაში. 
2016 წლის 24-26 მაისს გაეროს შიდსის პროგრამის მიერ ორგანიზებულ რეგიონალურ  შეხვედრაში თემაზე: ,,ცენტრალურ და აღმოსავლეთ ევროპის ქვეყნებში შიდსთან დაკავშირებული საინვესტიციო მიდგომები და მათი დანერგვის გზები" მონაწილეობა მიიღო ჯანმრთელობის დაცვის დეპარტამენტის საზოგადოებრივი ჯანმრთელობის დაცვისა და პროგრამების სამმართველოს უფროსმა ეკატერინე ადამიამ. შეხვედრა ეძღვნებოდა შიდსზე გაეროს გენერალური ასამბლეისთვის აღმოსავლეთ ევროპისა და ცენტრალური აზიის რეგიონის ქვეყნების (მ.შ. საქართველოს) გეგმების შეჯამებას 2020 წლისთვის დაგეგმილი 90-90-90 სამიზნეების მისაღწევად. საქართველოს მხრიდან შედეგები წარდგენილი იქნა პრეზენტაციის სახით.
2016 წლის 14-18 მარტს ესპანეთში ქ. ბარსელონაში ჯანმრთელობის მსოფლიო ორგანიზაციის ევროპის ბიუროს მიერ  დაგეგმილ იქნა სემინარი თემაზე: ,,ჯანდაცვის დაფინანსება უნივერსალური მოცვისათვის’’. აღნიშნულ სემინარში მონაწილეობა მიიღეს საქართველოს შრომის, ჯანმრთელობისა და სოციალური დაცვის სამინისტროს ჯანმრთელობის დაცვის დეპარტამენტის საზოგადოებრივი ჯანმრთელობის დაცვისა და პროგრამების სამმართველოს უფროსმა ეკატერინე ადამიამ და ამავე სამმართველოს მთავარმა სპეციალისტმა თეა თავიდაშვილმა. აღნიშნულ სემინარში მონაწილე თანამშრომლები გაეცნენ ჯანმრთელობის დაცვის სექტორის სხვადასხვა მეთოდოლოგიას.
2016 წლის 11 მაისიდან 9 ივნისის ჩათვლით იაპონიაში ქ. ტოკიოში იაპონიის საერთაშორისო თანამშრომლობის სააგენტოს (JICA) მიერ დაგეგმილ სასწავლო ვიზიტში თემაზე: ,,ჯანმრთელობის დაცვის სისტემების მართვა" მონაწილეობა მიიღო საქართველოს შრომის, ჯანმრთელობისა და სოციალური დაცვის სამინისტროს ჯანმრთელობის დაცვის დეპარტამენტის საზოგადოებრივი ჯანმრთელობის დაცვისა და პროგრამების სამმართველოს სპეციალისტმა გვანცა გასვიანმა, რომელიც გაეცნო იაპონიის ჯანდაცვის პოლიტიკას, ჯანმრთელობის დაცვის სისტემებს, იაპონიის სახელმწიფო სადაზღვევო სისტემასა და  ჯანდაცვის სახელმწიფო პროგრამებს.
2016 წლის 30 მაისიდან 3 ივნისის ჩათვლით რუსეთის ფედერაციაში ქ. მოსკოვში ჯანმრთელობის მსოფლიო ორგანიზაციის ევროპის რეგიონული ოფისის მიერ დაგეგმილ სემინარში თემაზე: ,,არაგადამდებ დაავადებებთან დაკავშირებული კანონმდებლობისა და შესაძლებლობების განვითარება’’, მონაწილეობა მიიღო საქართველოს შრომის, ჯანმრთელობისა და სოციალური დაცვის სამინისტროს ჯანმრთელობის დაცვის დეპარტამენტის საზოგადოებრივი ჯანმრთელობის დაცვისა და პროგრამების სამმართველოს მთავარმა სპეციალისტმა ლელა წოწორიამ, რომელიც გაეცნო არაგადამდებ დაავადებებთან ბრძოლასა და პროფილაქტიკასთან დაკავშირებულ (თამბაქოს, ალკოჰოლისა და ჯანმრთელი კვების) ჩარჩო-დოკუმენტებს, ევროკავშირის რეგულაციებს მათ ადგილობრივ კანონმდებლობაში იმპლემენტაციის ეფექტურ მექანიზმებს, ასევე ჯანმრთელობის კვების ჩარჩო-დირექტივებსა და ევრორეგულაციებს.

პატივისცემით,


















